
సాధించి రావణుఁ జంపి, లోకముల - బాధ మాన్పెదవు భూపాలక! చూడు.

ముర్వీశ! కపు లెల్ల నుద్యోగయుతులు - దోర్విజయాఢ్యులు దుర్జయక్రములు.

వీరుండ రాఘవోర్వీనాథ! నీకు - వారక యిబ్భంగి వగవ నేమిటికి?

నుద్యోగి వగుము సముద్యోగి కెందు - సద్యఃఫలంబులు సకలకార్యములు

ఉత్సాహి యగువాని కులుకుదు రహితు - లుత్సాహరహితున కులుకరు గాని;"30

యని యతం డిబ్భంగి నాడు వాక్యములు - విని హనుమంతుతో విభుఁ డర్థిఁ బలికె.

"వేఁడెదఁ గాదేని వెడలు నాయంప - వాడిమి నైనను వార్ధి నింకింతు

బంధింతుఁ గాదేని పవనతనూజ! - కంధి దాఁటుట కెంత గగనంబు నాకు?'

నది యెంత పని?  విను మనిలతనూజ! - పదిశిరంబులవాని పట్టణంబునకు

నెన్నికోటలు? బల మెంత? వీక్షింప - నన్నిటగవనులు నవి యెవ్విధములు?

కావలియుండు రాక్షసు లెంద ఱందు - భావింపఁ దద్గృహపంక్తు లేతెఱఁగు?

చూచి వచ్చితి గాన చూచినతెఱఁగు - నీచేత వినియెద నిక్కంబు చెప్పు,”




హనుమంతుఁడు లంకాప్రభావము దెలుపుట


మనిన నంజలి మోడ్చి యాంజనేయుండు - వినయోక్తు లెసఁగ నవ్విభున కిట్లనియె

ఉడుగనిమదధార లొలుకుచు నుండ - కడుఁ గ్రొవ్వి పర్వతాకారంబు లగుచు

రౌద్రంబు మోముల రంజిల్లుచుండు - భద్రదంతావళప్రతతు లగ్గలము
40

పెక్కాయుధంబులఁ బెఱిగి చూడ్కులకు - నక్కజంబై ఘోరమై కనుపట్టు

గొడుగులఁ బడగలఁ గొమరారుచుండు - నడియాల మైన టెక్కెంబులు గ్రాల (?)

భానుబింబప్రభాపటలంబుకరణి - మానైనమణిదీప్తి మహిమ వెలుంగు

రథము లెక్కుడు దశరథరాజతనయ! - రథికసారథిమనోరథములై యుండు

ఘనవీరరసవారికరడులో యనఁగఁ - దనరారి యెంతయుఁ దఱుచువన్నియలు

మెఱసినచూడ్కులు మిఱుమిట్లు గొనఁగ - వఱలిన హేషారవంబులు చెలఁగ

హరిఘోటకంబుల నైన వేగమున - హరియింప నోపిన హరిశక్తి గలిగి

హరు లెంతయును మనోహరములై యుండు - హరిహరాదులు మెచ్చునట్టి యగ్గలము

పిడుగులతోడఁ బ్రబ్బిన నల్లమొగులు - అడరి దానవరూప మయ్యెనో? యనఁగ

నేర్చి రౌద్రంబుతో నెనసి యంగంబు - గూర్చిన నల్లనికొండలో యనఁగఁ
50

గాదేని హరుఁడు మ్రింగిన నాఁటిగరళ - మీదైత్యకోటియై యెసగెనో? యనఁగ

బ్రళయకాలమునాఁటి పావకధూమ - మలవడ రాక్షసు లైరొకో యనఁగఁ

గలిగినయట్టి రాక్షసులకు సంఖ్య - గలుగదు; దేవ! రాఘవధరాధీశ!

దట్టమై యట్టళ్లఁ దనరి చూపట్టు - నిట్టికకోటయు నిరవైనజాతి

కోటయుఁ బొడవునఁ గొమరొందు నినుప - కోటయు నట యుక్కుకోటయు గంచు

కోటయు మఱి వెండికోటయుఁ బసిఁడి - కోటయు ననునేడుకోట లొప్పారుఁ

